
“Эгер, бул сөзүнө турса, азаптан кутулат”. – деди”

Талха бин Убайдуллах (ага Аллах ыраазы болсун) айтат: “Нажд журтунан чачтары
үрпөйгөн жүдөгөн бир киши пайгамбарга (ага Аллахтын тынчтыгы жана мактоосу
болсун) келди. Анын бийик үнүн тээ алыстан эле уктук, бирок эмне деп жатканына

түшүнбөдүк. Жаныбызга келгенде гана пайгамбардан Ислам негиздерин сурап
жатканын түшүндүк. Пайгамбарыбыз (ага Аллахтын тынчтыгы жана мактоосу
болсун) анын суроосуна: “Күнү-түнү биригип беш убак намаз окуу” – деп жооп
берди. Тиги: “Мындан ашыкча дагы намаз окуу мага шартпы?” – деп сурады.

Пайгамбарыбыз (ага Аллахтын тынчтыгы жана мактоосу болсун): “Жок, бирок өз
ыктыярың менен кошуп окуйм десең, нафил намаздарды оку. Анан Рамазан
айында орозо кармоо” – деди. Тиги дагы сурады: “Мындан башка дагы орозо

кармоо шартпы?” “Жок, бирок өз ыктыярың менен кармайм десең, нафил
орозолорду карма” – деди. Анан пайгамбарыбыз (ага Аллахтын тынчтыгы жана

мактоосу болсун) зекет тууралуу айтты. Тиги: “Мындан сырткары да зекет берүү
шартпы?” – деп сурады. Пайгамбарыбыз (ага Аллахтын тынчтыгы жана мактоосу
болсун): “Жок, бирок өз ыктыярың менен берем десең, нафил садака бер” – деди.

Тиги киши жоопту угуп артына бурулуп баратып: “Аллахка ант, мен мына ушул сиз
айткандардан ашыкча да кылбайм, кем да кылбайм” – деди. Ал ары кеткенден

кийин пайгамбарыбыз (ага Аллахтын тынчтыгы жана мактоосу болсун): “Эгер, бул
сөзүнө турса, азаптан кутулат”. – деди”.

[Сахих (ишенимдүү)] [Муттафакун алайхи (хадистин ишенимдүүлүгүнө бир ооздон
макулдашылган)]

Пайгамбарыбызга  (ага  Аллахтын  тынчтыгы  жана  мактоосу  болсун)  Нажддын
тургундарынан чачы чатышкан,  үнү  бийик,  бирок айтканы түшүнүксүз  болгон бир
киши  келди.  Ал  качан  гана  пайгамбардын  жанына  келгенде,  андан  Исламдын
парздары  тууралуу  сурап  жатканы  маалым  болду.  Пайгамбарыбыз  (ага  Аллахтын
тынчтыгы жана мактоосу болсун) алгач намаздан баштады. Аллах Таала бир суткада
беш убак намаз окуунун милдет кылып моюнга жүктөгөнүн айтты. Тиги киши: бул беш
убак  намаздан сырткары дагы башка намаздарды окуу  мага  милдет  эмеспи?  деп
сурады.  Ал:  Жок,  башка  намаз  окуу  сага  милдет  эмес.  Бирок  кошумча  нафил
намаздарды окусаң болот деди. Анан Аллахтын элчиси (ага Аллахтын тынчтыгы жана
мактоосу болсун) ага Рамазан айынын орозосун кармоого милдеттүү экенин айтты.
Тиги киши: Рамазандын орозосунан башка орозо кармоо мага милдет эмеспи? - деп
сурады.  Ал:  Жок,  эгер  кааласаң,  нафил  орозо  кармасаң  болот  -  деди.  Анан
пайгамбарыбыз (ага Аллахтын тынчтыгы жана мактоосу болсун) ага зекет тууралуу
айтты. Тиги киши: Милдеттүү зекеттен башка садака да берүү мага милдет эмеспи? -
сурады.  Ал:  Жок.  Бирок кааласаң,  напил садакаларды берсең болот -  деди.  Киши

Аллахтын  элчисинин  айткандарын  уккандан  кийин  артына  бурулуп  жөнөдү  да,
Аллахка касам ичип, бул айтылгандарды ашык-кем кылбай аткарып жүрөрүн айтты.
Пайгамбарыбыз (ага Аллахтын тынчтыгы жана мактоосу болсун): Эгер бул киши касам
ичип айткан сөзүндө турса, анда тозоктон кутулуучулардын катарында болот - деди.

